
Pagbayaden ti US-Zionista nga Israel iti henosidyo iti umili a Palestino



Nasken a sibubukel a tubngaren ti isaysayangkat a gerra a henosidyo ti US-Israel laban iti umili a Palestino. Iti napalabas a dua lawas, lallalo a pinakaro daytoy a gerra iti langa ti awan-sarday a panagbomba iti Gaza iti gandat a parmeken daytoy ken patakyasen dagiti agnanaed sadiay.

Inyapan ti estado ti Israel iti barbaro a tukad ti kinaulpit ti mano dekadan a henosidyo tapno interimente a papanawen dagiti Palestino manipud iti daga a nagtaudan da.

Mano ribu a bomba ti intinnag iti Gaza, maysa a parsela ti daga nga addaan kapuskulan a populasyon iti intero a lubong. Awan panangikankano nga inasinta ti panagbomba ti populasyon ken pasdek a sibilyan, karaman ti balbalay ken apartment, dagiti pagadalan, ospital, simbaan, ken pasdek pangsalun-at, dagiti pasdek a komersyal ken dagiti opisina ti negosyo ken midya. Winartak ti panagbomba dagiti pasdek para iti danum ken kuryente ken liplipiten ti suplay ti makan ken krudo.

Iti uneg ti dua lawas, saan a bumaba iti 4,100 Palestino iti Gaza ti natay, karaman ti nasurok 1,400 nga ubbing, kabayatan a nasurok milyon ti naawanan pagtaengan ken makapadpadas ti bisin ken panagdanag. Pinakaalinggaget ti panagmasaker iti nasurok 600 Palestino iti inaramid a panagbomba ti Israel iti maysa nga ospital iti amianan a paset ti Gaza nu sadinno rinib-ribu ti nakilinong ken agpapaagas.

Nasurok dua milyon a Palestino ti nasedsed iti Gaza, maysa a bassit a suli ti daga iti daya a baybay ti Mediterranean Sea. Pinalawlawan daytoy ti Israel ti nangangato nga alad, ken amin a panagruar-serrek ditoy ket kontrolado ti Israel Defense Force. Nasurok-kumurang tallo a milyon a Palestino met ti agnanaed kadagiti komunidad iti West Bank, maysa a teritoryo nga adda iti kontrol dagiti pwersa ti Israel, katinnulong ti Palestinian Authority nga impatakder iti bisa dagiti katulagan nga induron ti US.

Ti awan an-anawa a panagbomba iti Gaza ket mangipalpalagip iti naulpit a pakasaritaan ti panangidadanes a nalak-am dagiti Palestino. Ti daga dagiti Palestino ket rinabngis ti kolonyal a turay ti United Kingdom idi 1917. Manipud indeklara ti UK iti daydiay a tawen ti plano nga agitakder ti “pagilian dagiti Hudyo” iti daga ti Palestine, awanen sarday ti sinagrap a panangidadanes ken panangpatakyas kadagiti Palestino. Inyaramid daytoy iti nagan ti Zionismo, ti opisyal nga ideolohiya ti estado ti Israel, a nakakonsentra iti panangparmek iti umili a Palestino. Dimmanon iti tugatog daytoy a panangidadanes idi 1948 iti inawagan nga Al Nakba wenno Ti Didigra.

Nasken nga aginggana’t kabaelan a tubngaren ti imperyalismo a US iti agdadata a panagsuporta daytoy iti henosidyo nga isaysayangkat ti gobyerno ti Israel. Salsalakniban pay ti US iti nakakaro a krimen ken panangipayat ti Israel iti internasyunal a makatao a linteg. Plano pay ti gobyerno ti US nga ikkan ti $10 bilyon ti Zionista nga Israel, dakdakkel ngem iti tinawen a $7 bilyon nga it-ited na kas ayuda militar, a kadakkelan iti intero a lubong, kasukat ti panagserbi kas balwarte ti imperyalismo a US iti Middle East.

Kas umili a nakapadas ti kolonyal a panangsakop ken panangidadanes iti uneg ti mano gasut a tawen, ammo la unay ti umili a Pilipino ti malaklak-am ti umili a Palestino ken ti tarigagay da tapno isubli ti pudno a wayawaya iti daga a nagtaudan da.

Ti pannakidangadang ti umili a Palestino ken umili a Pilipino ket repreppeten met laeng ti pannakilaban iti komun a kabusor – ti imperyalismo nga US, ti bileg iti likod ti malaklak-am a kinaulpit ken pannakaidadanes. Agpada a nakasanggir iti US ken paspasurot iti amo nga imperyalista ti estado ti Israel a mangidaddadanes kadagiti Palestino, ken ti reaksyonaryo nga estado iti Pilipinas a mangidaddadanes iti umili a Pilipino.

Nakapadron iti awan-anawa a panagbomba ti US iti Afghanistan ken Syria “laban kadagiti terorista” ti maisaysayangkat a panagbomba itatta ti Israel iti syudad ti Gaza. Iti kasta met laeng a nakapadron ti inyaramid a panangrebbek iti Marawi idi 2017, ken ti awan-ressat a panagbomba itatta ti AFP iti naduma-duma a paset ti kaaw-awayan ti Pilipinas. Dagiti kumpanya a militar manipud US ken Israel ti para-suplay kadagiti eroplano, bomba, drone ken dadduma pay a ramit ti AFP iti isaysayangkat panagbomba ken armado a panangparmek iti linged ti “kontra-insurhensya.”

Dagiti armado nga opensiba a rinugian ti grupo a Hamas idi Oktubre 7 iti Gaza laban kadagiti pwersa militar ti Israel ket panaggil-ayab ti pungtot ti umili a Palestino iti mapadpadasan da nga awan-sarday a panangidadanes ken panangliplipit iti sidong ti Zionista nga estado ti Israel.

Ti armado a panaglaban dagiti Palestino ket aw-awagan a “terorismo” ti Israel ken ti US (uray ti gobyerno ni Marcos), kapada a kunkondenaren dagiti imperyalista amin dagiti armado a rebolusyonaryo a tignayan iti Pilipinas, India, Turkey ken dadduma pay a pagilian. Ngem kas ti ipakpakita iti henosidyo laban iti umili a Palestino, ti pudno a terorista ket ti estado ti Israel, nga addaan sibubukel a suporta ti imperyalismo nga US, ti numero uno a terorista iti intero a lubong. Terorismo ti estado met laeng ti mapadpadasan ti umili a Pilipino, iti inggagara a panagasinta dagiti armado a pwersa ti estado kadagiti saan nga armado nga umili tapno pabutngan ida ken parmeken ti panaglaban da.

Iti sango ti mapadpadasan a nailian a panangidadanes ti umili a Palestino ken umili a Pilipino, agpada da nga addaan karbengan nga agiggem ti armas ken daliasaten ti dalan ti armado a panaglaban. Ti pakasaritaan ti pannakidangadang ti umili a Palestino, kapada ti pakasaritaan ti pannakidangadang ti umili a Pilipino para iti nailian a wayawaya, ket pakasaritaan ti armado a panaglaban. Irusrussuat da ti gubat ti maysa a bassit ken nakapsut a pwersa, laban iti maysa a dakkel ken nabileg a pwersa. Agpada dagitoy a gubat ti umili a nainkalintegan ken addaan hustisya, supsuportaran ti nalawa a demokratiko a pwersa ti umili, ken sierto a makagun-od ti balligi.




Al-Aqsa Flood, barbaro a tukad ti armado a panaglaban iti Palestine



Naklaat ti lubong idi inrussuat ti Izz ad-Din al-Qassam Brigades, ti armado a takiag ti grupo a Hamas ti Palestine, ti napnuan tured nga armado nga aksyon nga nangbuong iti terorismo ken nairut a kontrol ti Israel iti Gaza. Nagrugi ti aksyon nga inawagan nga Al-Aqsa Flood idi parbangon ti Oktubre 7 iti panangpalubos kadagiti misayl a timmarget kadagiti base ken pwersa a militar ti Israel.

Sinaruno daytoy ti panangraut ti rinib-ribu nga armado a Palestino a nangabut iti pambalud nga alad nga impalawlaw ti Israel iti Gaza. Napartak da a naparmek dagiti pwersa nga Israeli ken grupo a pwersa daytoy ti nabalud iti gubat.

Inlawag ti Hamas nga umuna, ti Al-Aqsa Flood ket maysa a depensibo nga armado nga aksyon a sungbat iti 75-tawenen a panagsagaba ti umili da iti sidong ti brutal a panagsakop ti Israel. Maikadua, sumursurot daytoy kadagiti pagannurutan iti gubat nu sadinno kangrunaan a target dagiti armado a pwersa ti Israel ken inikkan daytoy ti panangiyalikaka iti panangsalaknib kadagiti sibilyan.

“Iti napalabas a 75 tawen, mawaw ti umili a Palestino iti wayawaya ken panagdesisyon iti bukod,” impablaak ti daulo ti Hamas iti maysa a nakabidyo a pablaak. Daytoy a basaran a karbengan ket laplapdan ti okupasyon ti Israel ken kainutilan ti internasyunal a komunidad a takderan ti obligasyon na daytoy basar iti nakaad-adun a resolusyon iti United Nations tapno magun-od ti nailian a karbengan ti Palestine.

“Awan makaipawel iti karbengan ti asinnoman nga umili a sinakop a labanan ti mannakop babaen iti aniaman ken amin a pamuspusan, karaman ti armado a panaglaban,” segun iti Hamas. Nakuna daytoy, namin-ano a daras daytoyen a nagpakdaar ti panagbettak ti pungtot dagiti Palestino gapu iti kinaawan sarday ken sobra-sobra a kinaulpit ti Israel. Karaman ditoy ti paulit-ulit a panangraut dagiti pwersa nga Israeli iti moske ti Al-Aqsa, maysa a sagrado a lugar para kadagiti Palestino, okupasyon kadagiti nabatbati a teritoryo da iti Jerusalem, ken panagulpit kadagiti balud politikal. Inted met a basaran ti Hamas ti awan anawa a panangkubkob ti Israel iti Gaza iti napalabas a 17 tawen ken ti panangalad iti syudad tapno mapupok iti tinudingan a “kadakkelan a nakalukat a pagbaludan” ti milyun-milyon a Palestino.

“Ti natan-ok a panaglaban dagiti Palestino ket naglukat ti baro a tukad ti pannakiranget para iti dayaw,” indeklara met ti Masar Badil (Palestinian Alternative Revolutionary Path Movement.)

Nagpanawagan met ti Popular Front for the Liberation of Palestine kadagiti amin a Palestino iti West Bank, Al Quds ken kadagiti teritoryo a sinakop ti Israel nga “agtignay ken parubruben ti maysa a komprehensibo nga intifada (panagrukuas ti masa) iti sango ti kriminal a kabusor ken paspasurot daytoy a setler” kas sungbat iti panagmasmasaker ti Israel.

Brutal nga okupasyon

Naranggas a pinunas ti pagilian a Palestine idi 1948 iti inawagan nga Al Nakba (Ti Didigra) kagiddan ti panangbukel ti estado ti Israel. Matantantya a 500 komunidad ti winartak, 15,000 Palestino ti pinapatay ken 750,000 ti pinatakyas dagiti idi ket Zionista a paramilitar. Sinakop daytoy ti 78% nga idi ket pagilian a Palestine, ken ti laeng nagsina a tipak iti West Bank ken Gaza ti inbati kadagiti Palestino.

Kadagiti sumaruno a dekada, rinib-ribu pay a Palestino ti pinapatay ken milyun-milyon ti pinatakyas iti awan bubussugan a panag-gamgam ti daga ken rekurso ti Zionista a rehimen. Dumandanon iti 250 “settlement” ti iligal nga impatakder daytoy iti West Bank ken East Jerusalem. Iti East Jerusalem laeng, dumandanon iti 100,000 ektarya ti inagum ti Israel.

Turturayan ti Zionista a rehimen ti kinabaknang ken rekurso ken tunggal aspeto ti biag Palestino, aglalo iti West Bank. Katinnulong ti Palestinian Authority nga intakder ken ponpondoan ti Israel ken US, impwesto daytoy ti pasista a makinarya tapno parmeken amin a panaglaban ti umili a Palestino ken in-inut a punasen ti puli da. Laksid iti inaldaw a panangidadanes ken panagranggas, saan a bumaba iti uppat a mayor a kampanya militar ti inrussuat daytoy iti Gaza manipud 2007 iti panaggandat a pagparintumengen ken rebbeken ti panaglaban ti umili ditoy.




Dagiti protesta para iti Palestine, gimmil-ayab iti intero a lubong

Ginasut-ribu nga umili iti naduma-duma a pagilian ti nagturong kadagiti kalsada kas suporta iti pannakidangadang ti umili a Palestino para iti pudno a wayawaya ken laban iti gerra a henosidyo ti Israel. Nagwaras dagiti tignay protesta iti 40 pagilian ken iti naduma-duma a syudad kadagitoy a pagilian.

Pinaawan-kinaagpayso na dagiti nag-rali ti sistematiko a disimpormasyon nga ipaspasaknap ti Israel, US ken dagiti pagilian a sumupsuporta iti henosidyo a dumaldalan iti higante nga imperyalista a makinarya iti masmidya ken pati iti social media. Kunada, saan a “gerra” wenno “risiris ti Israel-Hamas” ti mapaspasamak iti Gaza ngem ketdi agdadata nga henosidyo.

Iti Pilipinas, rinib-ribu nga umili a Moro ti nagprotesta kadagiti syudad ti Marawi ken South Cotabato. Tinakderan da a makipagkaykaysa da kadagiti umili a Palestino. Kinastigo ti sumagmamano a lider-Moro ti panangsuporta ni Ferdinand Marcos Jr iti Israel numan pay rinib-ribun ti pinapatay daytoy a Palestino. Nagirussuat met kadagiti protesta kas pannakikaykaysa dagiti nailian-demokratiko nga organisasyon iti Quezon City.

Idi Oktubre 13, nairussuat dagiti tignay protesta iti Jordan, Lebanon, Syria, Iran, Iraq, Pakistan ken Egypt iti naawagan a “Biernes ti Al Aqsa Flood.” Maitudtuding a sagrado ti Al Aqsa saan laeng kadagiti umili a Palestino ngem ketdi kadagiti dadduma pay nga Arabo ken dagiti mammati iti Islam.

Iti US ken Canada, gimmil-ayab dagiti protesta kadagiti mayor a syudad, karaman ti New York a linaukan dagiti Jew ken biktima dagiti henosidyo dagiti Nazi. Idi Oktubre 19, sinerrek dagiti nag-rali ti pasdek ti Kongreso ti US tapno iwaragawag ti panampasardeng iti henosidyo ken panangiyaramid ti sispayr. Kagiddan ti protesta iti panagbisita ti presidente ti US a ni Joseph Biden iti Israel tapno ipakita ti todo-todo a suporta ti rehimen na kenni Benjamin Netanyahu, daulo ti Zionista a rehimen.

Iti United Kingdom ken Australia, rinib-ribu ti simmurot kadagiti vigil ken protesta kadagiti kangrunaan a syudad. Iti France, 150,000 ti limmaok iti inawagan a “Day of Rage” iti bangir ti panangiparit ti gobyerno ditoy. Naaddaan kadagiti kapada a panagtignay iti UK, Germany, The Netherlands, Italy, Spain, Greece, Switzerland, Ireland, Iceland ken Norway.

Iti Malaysia, 1,000 ti nagrali ken nagpuor ti dua nga effigy nga adda nakabitin a bandera ti Israel. Naaddaan met dagiti panagtignay iti Yemen, Indonesia, Bangladesh, Japan ken Sri Lanka. Iti South America, nakimaymaysa ti umili iti Mexico, Brazil, Uruguay ken Venezuela. Kabayatan na, pinatakyas ti Colombia ti ambasador ti Israel iti pagilian da. Kuna ti presidente daytoy a ni Gustavo Petro, ti panagraut ti Israel iti Gaza ket kapada ti henosidyo dagiti Nazi kadagiti Jew.




Bulan dagiti mannalon, linagip

AGSASARUNO A PROTESTA ti inrussuat dagiti grupo ti mannalon ken dagiti tagasuporta da kas pananglagip ti Bulan ti Mannalon. Nagmartsa agturong Mendiola iti Manila idi Oktubre 20 dagiti ginasut a mannalon manipud iti Cavite, Laguna, Batangas, Rizal, Tarlac, Bulacan, Pampanga, Albay, Sorsogon, Camarines Sur, Masbate ken Negros Occidental iti inawagan da nga Aldaw ti Protesta laban iti Panangagaw ti Daga, Inhustisya ken Bisin.

Idi Oktubre 16, linagip dagiti mannalon ti World Hunger Day babaen iti panagprotesta iti sango ti Department of Agriculture. Tinubngar da ti kinaulbod ni Marcos a ngimmaton ti ginnatangan ti irik agturong ₱24 kada kilo. Kunada, ₱18-₱20 laeng ti ginnatangan kadagiti kataltalonan, ken madandanagan da nga agsuek daytoy agturong ₱12 kada kilo intun manarimaan ti panaggaapit.

Linagip met ti babbai a mannalon ti International Rural Women’s Day idi Oktubre 15 iti maysa a protesta laban iti kinaawan-daga, bisin ken militarisasyon.




Protesta

Barikada kontra-demolisyon iti Angeles City. Nagitakder ti barikada idi Oktubre 16 dagiti residente ti Sityo Balubad, Barangay Anunas, Angeles City tapno labanan ti plano a demolisyon ti Clarkhills Properties Corporation kadagiti balay da. Mapuntaan ti demolisyon ti nasurok 500 balay ken 2,000 residente nga agnanaed iti 72-ektarya a daga a gamgamgamen ti nakuna a kumpanya.

Reklamasyon iti Dumaguete City, sinupiat. Nasurok 200 taong-simbahan, dagiti mangsalsalaknib ti aglawlaw, agtutubo, ken residente iti baybay ti Dumaguete City ti nagurnong iti Pantawan, Rizal Avenue, Barangay 5 para iti “Ecumenical Walk for Creation” idi Oktubre 15. Impanawagan da ti pang-aglawlaw a hustisya ken proteksyon laban iti manangdadael a proyekto a reklamasyon.

Human chain laban iti reklamasyon. Nasurok 600 indibidwal, iti panangiyuna ti Kalikasan PNE ken Pamalakaya, ti nagaramid ti human chain iti Roxas Blvd, sango ti Manila Bay, tapno irupir ti panampasardeng kadagiti proyekto a reklamasyon iti intero a pagilian. Agtultuloy ti dredging wenno panagkali ti darat iti Manila Bay iti bangir ti aginkukuna a baun ni Marcos Jr nga isuspindi dagitoy.




NDFP, nagirussuat ti kumperensya a pangteorya maipanggep iti imperyalismo ken gerra



Naballigi nga insayangkat ti National Democratic Front of the Philippines (NDFP) ti kaunnaan a Sangalubongan a Kumperensya a Teoretikal iti maysa a pagilian iti Europe idi Oktubre 14-15. Dinar-ayan daytoy ti 139 delegado manipud iti naduma-duma a partido a proletaryo-sosyalista, anti-imperyalista ken demokratiko a mangibagbagi kadagiti umili ti lubong manipud iti Belgium, Canada, China, Germany, United Kingdom, India, Italy, Turkey, Kurdistan, The Netherlands, North Korea, Pilipinas, Russia, South Korea ken US.

Inrussuat ti kumperensya iti tengnga ti saan-a-malapdan a krisis ken umir-irteng a kontradiksyon iti nagbaetan dagiti imperyalista a pagilian. Babaen kadagiti pablaak ken presentasyon manipud iti naduma-duma a partido a Marxista-Leninista, dagiti partido nga agirusrussuat ti Maoista a gubat ti umili, ken anti-imperyalista nga organisasyon manipud iti naduma-duma a pagilian, kangrunaan a nagpapatangan ti makuna a kumperensya ti teoretikal a balangkas ti saan-a-maliklikan a gerra iti nagbaetan dagiti imperyalista a pagilian ken dagiti tulbek a nalatak a pasamak kadagiti inter-imperyalista a risiris. Nagpatangan met ditoy ti panagbaringkuas dagiti mangmangged ken umili iti naduma-duma a dissu ti lubong, ken nu ania ti usto nga aktitud ken panagamiris ti sangalubongan a proletaryado iti tengnga ti agdama a sangalubongan a kasasaad.

Iti mayor a pablaak ti Komite Sentral ti Partido Komunista ti Pilipinas, inlawag daytoy ti agdama a balanse ti bileg iti nagbaetan dagiti imperyalista a pagilian. Dinakamat daytoy ti PKP a ramut ti lalo pay a panagirteng ti inter-imperyalista a risiris iti lubong ti umir-irteng nga agresyon ti US iti panaggandat daytoy nga irupir ti solo a kontrol iti agdama a multipolar nga urnos ti lubong.

Inlawag met laeng ti Komite Sentral ti PKP a ti gerra iti Ukraine iti kangrunaan ket proxy war ti US-NATO laban iti Russia, kasta met dagiti dandani-bumtak a pangta ti gerra iti Asia. Us-usaren ti US ti Taiwan ken Korea, kasta met ti Pilipinas ken dadduma pay a pagilian iti inawagan daytoy a “First Island Chain” tapno palawlawan ken limitaran ti bileg iti ekonomya ken militar ti China. Segun iti PKP, ti nailian-demokratiko a rebolusyon iti Pilipinas babaen iti naunday a gubat ti umili ken dadduma pay a porma ti panagmobilisa iti nalawa nga umili a Pilipino ket ti naisangsangayan a kontribusyon daytoy iti pannakidangadang laban iti inter-imperyalista a gerra. Ti panagirussuat ti armado a pannakidangadang laban iti imperyalismo a US ken dagiti papet daytoy iti Pilipinas ket agserserbi tapno lapdan dagiti plano ti US a mangdurog ken mangpaputok ti armado a risiris iti rehiyon ti Asia.

Laksid iti PKP, karaman iti nangibingay kadagiti presentasyon da ti Communist Party of India (Maoist), Communist Party of Turkey Marxist-Leninist (TKP-ML), Party of the Committees to Support Resistance for Communism (CARC-Italy), Freedom Road Socialist Organization-USA, Korean Committee for Solidarity with the World People, Russian Communist Workers Party, (New) Communist Party of Canada, Kurdistan National Congress (KNK), Revolutionaire Eenheid (Netherlands), Communist Party of Great Britain (Marxist-Leninist), Communist Party of Belgium, People’s Democratic Party (South Korea), Marxistisch-Leninistiche Partei Deutschlands (Germany) ken dagiti kadua ken eksperto manipud China.

Inlawag met laeng iti kumperensya ti agtultuloy a panagsakop ken panagbomba ti Israel iti Palestine iti basbas ken suporta ti US.

Nagbalin a sustantibo ken nabaknang dagiti diskusyon iti kumperensya ken nagserbi daytoy a gundaway para kadagiti naduma-duma a lumablaban nga umili tapno makapagsinnukat kadagiti ideya ken praktikal a kapadasan. Kamaudianan na, rimmingbaw ti kapanunotan ken komitment ti tunggal delegado iti Marxista a pannirigan maipanggep iti naisangsangayan a papel ti sangalubungan a proletaryado a baliwan ti lubong. Kasta met, lalo pay a napabaknang dagiti panagamiris ken pannakaawat iti teorya ken praktika ni Kadua Lenin maipanggep iti imperyalismo, ni Kadua Mao maipanggep iti panagirussuat ti gubat ti umili kadagiti pagilian a malapyudal ken malakolonyal, ken ti agdama a kinapateg ti papel dagiti tignayan para iti nailian a wayawaya iti panagpapigsa ti sangalubongan a tignayan a sosyalista ken anti-imperyalista.

Iti panaglippas ti dua aldaw a kumperensya, nagkaykaysa iti pannakaawat dagiti delegado iti teoretikal a bala-bala ken panagamiris iti agdama a kasasaad ti lubong. Namnamaen nga agserbi daytoy tapno magun-od ti nangatngato a tukad ti panagkaykaysa iti intar ti maysa a nalawa a nagkaykaysa a prente iti uneg ti sangalubongan a tignayan a proletaryo-sosyalista ken anti-imperyalista kas panagsagana iti masangwanan a lalo pay a panagsuek ti krisis ti sangalubongan a sistema a kapitalista.




Koresponsal: Ni Kadua Yuds ken ti armado a pannakidangadang para iti pudno a reporma ti daga



Maysa tawen pay laeng manipud timmipon ni Kadua Yuds iti New People’s Army, ngem saanen a baro kanyana ti panagiggem ti paltog. Napadasan nan ti nagarmas, kakuyog ti angkan na, tapno salakniban ti daga da laban kadagiti managgamrud.

Deka-dekadan ti risiris iti nasurok 100 ektarya a daga a kukua ti angkan ni Ka Yuds. Nadam-eg ti makuna a daga ken nabunga dagiti mula ditoy. Agarup 2/3 daytoy ket patag nga namulaan ti 700 niyog ken nagduduma a prutas kas ti lansones, marang ken durian.

Idi dekada 2000, pinosisyonan ti pamilya a napeklan iti kinaagum ti daga da Ka Yuds. Katinnulong ti maysa a despotiko nga abogado, tinagikua daytoy ti daga.

Idi 2004, inokupa da Ka Yuds ti daga tapno bawyen daytoy. Insigida a sinampaan ida ti kaso a “forcible entry” wenno pwersaran a panagserrek uray pay adda pammaneknek da iti panagtagikua. Sinango da ti kaso ket napaneknekan iti korte nga isuda ti lehitimo a makinkukua iti daga.

Saan a nagsardeng ti aggamgamrud ti daga ken rinugianan ti naranggas a panangatake iti pamilya ni Ka Yuds. Iligal daytoy a pinaputed dagiti puon ti niyog gapu ta daytoy kano ti puon ken gapu ti risiris. Nag-arkila ti aggamgamrud ti 20 chainsaw operator a kinuyog ti 60 armado a gwardya tapno ipatungpal daytoy.

Tapno salakniban ti bukod ken teritoryo da, gimmatang ken nagpadur-as kadagiti armas ti angkan ni Ka Yuds.

Immirteng ti risiris idi pinaltugan ken napapatay ti armado a goons ti aggamgamrud ti maysa a para-uli ti niyog nga inempleyo da Ka Yuds. Nakabantay idi ni Ka Yuds iti para-uli ken kasinsin na, ket binales da ti putok ti gwardya.

Kalpasan daytoy, pinuoran dagiti maton dagiti balay ken dadduma a sanikua da Ka Yuds. Gapu iti daytoy, mapilitan da a panawan dagiti balay da kada rabii. Iti maysa a gundaway, inambus da dagiti gwardya a nakaawit iti sulo a pangpuor iti dadduma pay a balay. Nakumpiskar manipud kadagiti gwardya ti maysa a shotgun ken granada. Iti nakasina nga insidente, pinaputukan da Ka Yuds dagiti gwardya a kakuyog dagiti chainsaw operator tapno atipaen ti panagputed kadagiti puon ti niyog.

Dimmanon ti maysa bulan ti agarup inaldaw a panagatake dagiti gwardya. Kadaytoy a panawen, naputed da amin a niyog ken inraman pay ti dadduma a puon ti prutas. Nakikumplot iti militar ti mangngagum ti daga. Dua a kapitan ti militar ti direkta a nakibiang iti kaso. Adda pay dagiti gundaway a tinutukan dagiti soldado da Ka Yuds ken ginandat nga ambusen.

Iti bangir daytoy, saan a nagun-gun ti panaglaban da Ka Yuds. Iti panaglabas ti panawen, in-inut da a napaatras ti mangag-agum ti daga. Kalpasan a mapapanaw dagiti goons ken soldado iti daga, naurnos a nakapusisyon dagiti kabagyan ni Ka Yuds. Naisubli da ti agarup naibus da a mula ken napadur-as ti produksyon. Nagbalin da a paset ti nalawlawa nga organisasyon ti mannalon. Indauloan ni Ka Yuds ti organisasyon da ken intakder ti maysa a kolektibo a pagubraan.

Iti simmaruno a tawtawen, nagbalin nga aktibo ni Ka Yuds iti nalawlawa a pannakidangadang ti mannalon. Indauloan na dagiti negosasyon ken pannakidangadang para iti karbengan dagiti mannalon iti daga, panagtulong kadagiti biktima ti demolisyon, panangsalaknib kadagiti Lumad laban iti panangagum iti daga a nainsigudan ken panagsupiat iti panagserrek dagiti manangdadael a proyekto kas ti minas ken plantasyon.

Iti sango ti pananglipit ken pangta iti biag na, nagdesisyon isuna nga agpasanktwaryo iti proteksyon ti armado a tignayan, ken iti saan a nabayag, sibubukel a panawen nga agtignay kas Nalabbaga a mannakigubat.

Naregget ni Ka Yuds iti uneg ti NPA. Nagserbi isuna nga pagadawan iti adal kadagiti tungtungan iti daga. Pino ken nalawag na a maipalpalawag dagiti ramut ti risiris iti daga ken ti umno nga aramiden maipanggep kadaytoy.

“Saan nga umanay ti ligal a pannakidangadang tapno magun-od ti karbengan iti daga,” segun kenni Ka Yuds, basar met laeng iti kapadasan na. “Kasapulan nga agiggem ti armas tapno batugan ti kinaulpit ti agar-ari a dasig ken dagiti kakumplot da iti gubyerno.”

(Manipud iti Ang Kalihukan, opisyal a pagiwarnak ti NDF-North Central Mindanao.)




Pangta ti manangwartak a panagminas iti Batangas



Ap-apuraen itatta ti Bluebird Merchant Ventures Ltd (BMV), kumpanya a nakarehistro iti British Virgin Islands, dagiti proseso ken permit tapno marugian ti Batangas Gold Project iti Lobo, Batangas. Kasosyo ti kumpanya nga Alpha-Diggers Inc, target daytoy a makakali ti 440,000 onse wenno 12.43 tonelada a balitok iti 1,164 ektarya a saklawen ti panagminas.

Idi Hunyo, inikkan ti kumpanya ti permit tapno iyaramid ti kasapulan a panagadal ken panagisagana para iti “underground mining operation.” Kasilpo daytoy iti immuna a permit para iti eksplorasyon nga inted iti Mindoro Resources Limited (MRL) a sigud nga agminminas iti ili ti Lobo. Saklaw ti proyekto dagiti barangay ti Nagtoctoc, Nagtaluntong, Mabilog na Bondoc ken Sawang.

Nayon iti nasao a minas, adda pay maysa a minasan ti BMV iti Barangay Balibago nga addaan lawa a 1,011 ektarya. Nakapa-uneg ti dua a proyekto iti maysa a Mineral Sharing Production Agreement (MPSA) nga addaan bisa aginggana 25 tawen. Salputen ti dua a minasan ti kadakkelan a kabambantayan ti Lobo kas ti Mt. Naguiling, Mt. Masalakot-Nalayag Monolith, Mt. Lobo-Bangkalan ken Nagpatong Peak.

Siguden a sinupiat dagiti residente ti Lobo ken kabangibang nga il-ili ti proyekto a panagminas gapu iti ipaay daytoy a didigra iti aglawlaw. Idi 2015, inaklon ti MRL a plano daytoy nga agusar ti makasabidong a kemikal a cyanide para iti panagminas. Adda ti panagdanag nga aglapyas ti kemikal manipud iti minasan agturong iti karayan ti Lobo ken rumuar iti baybay. Pagpeggaden daytoy ti Verde Island Passage, ti maaw-awagan a sentro dagiti sentro ti marine biodiversity wenno kinabaknang pangbaybay iti intero a lubong. Laksid kadaytoy, mabalin a sagipsipen daytoy ti daga ken lumaok iti mainum a danum.

Dadduma pay manangdadael a proyekto

Laksid iti ganggannaet a panagminas iti Lobo, nagduduma a pagminasan ken dagiti proyekto iti enerhiya, ekoturismo ken dadduma pay nga imprastruktura a manangdadael iti aglawlaw iti iyar-aramid iti Batangas. Adda ti lima nga MPSA, dua a pammalubos tapno agproseso ti mineral, walo nga aplikasyon para iti MPSA, ken 35 aplikasyon para iti eksplorasyon iti probinsya.

Iti ili ti Taysan, agtultuloy ti operasyon ti panagkwari ti Republic Cement and Building Material Inc, kumpanya ti CRH-Aboitiz, a mangdaddadael ti bambantay, bangkag ken karayan.

Iti San Juan, 12 barangay ti nakasagana a saklawen ti proyekto a geothermal kabayatan a sangsangwen ti sumagmamano a barangay iti Rosario ti “proyekto a pagdur-asan” ti San Miguel Corporation. Agtultuloy met laeng ti panangipatakder kadagiti planta a pang-industriya kadagiti ili a saklaw ti Batangas Bay karaman dagiti terminal ti Liquefied Natural Gas (LNG) a mangmangted ti nakaro a polusyon iti angin ken baybay.

Iti laud ti Batangas, rinib-ribu nga ektarya ti daga a pagubraan ti suksukatan-usar para iti nalalawa nga planta a solar ti dadakkel a burgesya kumprador kas ti pamilya a Legarda ken Roxas. Laksid pay ditoy ti rinib-ribu nga ektarya a “pinadur-as” tapno agbalin a lugar-liwliwa ti nababaknang kas ti Sandari-Batulao wellness village, Batulao Artscapes, Punta Fuego, Hamilo Coast ken dadduma pay.

Agtultuloy met ti ekspansyon wenno panagpalawa iti Batangas International Port nga nakasagana a mangpatakyas iti ginasut-ribu a nakurapay nga agnanaed iti nasurok 30 barangay ti Batangas City nga adda iti aglawlaw daytoy. Panggep daytoy nga usaren ti pantalan iti panangiruar ti maminas a balitok, pilak ken tanso mapan iti sabali a pagilian.

59th IB: Ahente ti panaggamrud

Tapno masigurado ti todo a panaglarga dagitoy a proyekto, awan-sarday nga operasyon ti irusrussuat ti 59th IB iti probinsya. Iti agdama, kangrunaan a saksaklawen dagiti operasyon a kombat daytoy ti nagsasabatan dagiti barangay kadagiti kabambantayan ti Lobo, Taysan ken San Juan para iti Batangas Gold Project.

Iti rekord ti Ang Bayan, saan a bumaba iti 60 dagiti kaso ti panaglabsing iti karbengan-tao ti 59th IB manipud timmugaw ni Marcos iti poder. Karaman iti nakaam-ames a krimen daytoy a yunit ti panampapatay iti 9-tawen a ni Kylene Casao idi Hulyo 18, 2022 iti Taysan ken iti mannalon nga addaan kinakurang iti panagpanunot a ni Maximo Digno idi Hulyo 26, 2022 iti Calaca. Daytoy met laeng a yunit ti mangiyun-una iti panagusar ti Anti-Terrorism Law tapno kasoan ken lipiten dagiti manangsalaknib ti karbengan-tao. Idadauloan ti berdugo a ni Lt.Col. Ernesto R Teneza Jr ti 59th IB nga agin-indeg iti Barangay Tulos, Rosario, Batangas.




Beterano nga organisador ti mangmangged, pinadayawan



Inrussuat dagiti nailian-demokratiko nga organisasyon, iti panangiyuna dagiti timpuyog ti mangmangged ken anak ling-et, ti tallo aldaw a pammadayaw para kenni Jude Thaddeus Fernandez wenno Ka Jude, beterano nga organisador ti Kilusang Mayo Uno (KMU), iti University of the Philippines (UP)-Diliman idi Oktubre 10 aginggana Oktubre 12.

Ni Fernandez ket pinapatay dagiti pwersa ti estado idi Setyembre 29 iti pagdagdagusan na a balay iti Rizal. Pinaruar da a limmaban isuna, banag a pinaawan-kinaagpayso na ti fact-finding mission a napan iti lugar a nakapasamakan.

Pinarigat pay dagiti pulis ti pamilya nga alaen ti bangkay na. Inlibak da a ni Ka Jude ti pinapatay da, ngem ketdi maysa nga “Oscar Dizon” nga isu’t nakakabil a nagan iti ibagbaga a mandamyento nga insampa kenkuana.

Deka-dekadan nga organisador ti masa nga anak ling-et ni Fernandez. Nangrugi isuna a nagtignay idi 1975 kabayatan nga agad-adal isuna iti UP-Los Banos. Karaman isuna kadagiti nangiyuna ti kampanya para iti panangisubli ti demokratiko a sanggunian ti agad-adal, ti nawaya a pagiwarnak pang-kampus, representasyon dagiti agad-adal iti UP Board of Regents ken panangisubli ti Philippine History ken Institution iti kurikulum.

Kakuyog ti dadduma nga agtutubo manipud iti unibersidad, timmipon ni Ka Jude iti tignayan ti dasig a mangmangged ken mangmangged-talon iti panawen ti linteg militar. Nalatak ti nagbalin a papel na iti panag-organisa kadagiti mangmangged ti Sunripe Dessicated Coconut Industry iti Magdalena, Laguna, a nangiyuna iti panangibandera ti pudno, palaban ken makabayan nga unyonismo ken militante a pannakidangadang masa iti daydiay a panawen.

Binigbig met ti Partido Komunista ti Pilipinas ti dakkel nga imbingay ni Ka Jude kas proletaryo a rebolusyonaryo iti panangiyabante kadagiti pannakidangadang masa, kasta met ti armado a rebolusyonaryo a tignayan aglalo iti Southern Tagalog, pati met iti Central Luzon. Ti nabaknang a kapadasan na iti panag-organisa ken panagpatignay ti nagserbi a tarabay iti agtultuloy nga panagpapigsa ti tignayan masa kadagiti naduma-duma a rehiyon ken sektor.




59th IB, inambus ti NPA-Batangas

SAAN A BUMABA iti lima ti kaswalti iti intar ti kriminal nga 59th IB iti panagambus dagiti Nalabbaga a mannakigubat ti New People’s Army (NPA)-Batangas iti Barangay Bignay, Lobo, Batangas idi Oktubre 16 ti agsapa. Segun iti report ti NPA-Batangas, pinabettakan da ti maysa iskwad dagiti pasista a tropa sakbay a nakisinnukat ti putok. Kalpasan ti operasyon, natalged a nakaatras ti yunit ti NPA.

Kabayatan na, napapuntaan met ti NPA-Batangas ti rumaraut a yunit ti 59th IB idi Oktubre 15 ti agsapa iti Barangay Bignay. Nairussuat ti yunit ti maysa nga aktibo a depensa laban iti iyar-aramid a panagtambang ti yunit ti 59th IB.




Dagiti opisina ti demokratiko nga organisasyon iti India, nireyd dagiti pwersa ti estado

NIREYD DAGITI OPERATIBA ti National Investigation Agency (NIA) ti reaksyonaryo a gobyerno ti India dagiti opisina ti naduma-duma a demokratiko ken maka-umili nga organisasyon iti Andhra Pradesh ken Telengana idi Oktubre 2. Iti report ti Forum Against Corporatization and Militarization (FACAM), saan a bumaba iti 12 organisasyon ti inatake dagiti pwersa ti estado. Ti panagraut ket adda kainaigan na iti ibagbaga a kaso ti “silpo kadagiti Maoista” dagiti organisasyon idi 2021.

Naaresto iti reyd ni Chandra Narasimhulu, maysa nga opisyal ti Pragatisheela Karmika Samakya (PKS) iti Andhra Pradesh. Segun iti FACAM, parparuaren ti gobyerno ti India a naala kenkuana ti 1.3 milyon a rupee ken maysa a pistola nga addaan balbala.

“Dagitoy nga organisasyon ket nabayagen a tumaktakder laban kadagiti panaglabsing iti karbengan-tao ken panangparmek iti demokratiko a panangirupir laban iti panaggamrud dagiti korporasyon iti aglaplapusanan-iti-nainsigudan a kinabaknang nga akintengnga a rehiyon ti India,” segun iti FACAM.

Segun pay iti grupo, dagitoy a reyd ket paset ti padron ti panangparmek kadagiti progresibo ken demokratiko nga organisasyon iti intero nga India iti alegasyon ti “silpo kadagiti Maoista.” Makapadpadas met ti panangliplipit ken reyd dagiti dadduma pay nga organisasyon iti sabali nga estado ti India kadagiti ar-aramid nga alegasyon. Taktika kano daytoy tapno parmeken ken paulimiken ti amin a timek ti panagsupiat ken kritisismo iti gobyerno ti India.

Ti serye dagiti koordinado a reyd ket inyaramid iti 64 a lokasyon kadagiti estado ti Jharkhand, Bihar, Uttar Pradesh, Andhra Pradesh ken Telangana.




Ubing, 5 sibilyan, pinatay ti AFP

Pinatay dagiti pwersa ti Armed Forces of the Philippines (AFP) iti tallo nga agduduma nga insidente ti maysa a 2 tawen nga ubing ken lima a sibilyan iti Negros Occidental, Abra, ken Western Samar kadagiti napalabas a lawas. Kadagitoy nga insidente, pinaruar ti AFP a mannakigubat ti New People’s Army (NPA) dagiti biktima tapno ilimed ti krimen da.

Iti Western Samar, pinatuduan ti bala dagiti soldado ti 63rd IB ti balay ti pamilya Obiado iti Sityo Salvacion, Barangay San Nicolas, San Jose de Buan idi Setyembre 25. Sigida a natay iti pannakapaltog ti mannalon a ni Ronie Obiado ken 2-tawen nga apoko na a ni Intoy, bayat a nasalakan ti tallo pay, kadua ti nagannak ken lola ti ubing. Nupaykasta, saan pay a natunton ti ayan ti asawa ni Obiado kalpasan ti insidente.

Iti Negros Occidental, killaat lattan a pinaltogan ken pinatay dagiti soldado ti 79th IB ti agassawa a mannalon nga da Christian Job Vargas ken Mailyn Salgado idi Oktubre 17 iti Sityo Nabalas 1, Barangay Canlusong, E.B. Magalona. Naulila dagiti agassawa ti annak da nga edad lima, maysa tawen ken lima a bulan.

Iti Abra, pinatay ti 77th IB ti 68-tawen a mannalon a ni Antonio Diwayan Agliwan a maymaysa nga agnanaed iti Sityo Talipugo, Barangay Buneg, Lacub, idi Oktubre 13 ti malem. Inrupir dagiti kabagyan ti biktima a sibilyan ni Agliwan.

Kabayatan na, inlawag ti NPA-Abra a sibilyan ken saan a Nalabbaga a mannakigubat ti napapatay dagiti soldado idi Oktubre 3 iti nagbeddengan ti Barangay Gacab, Malibcong ken Barangay Ableg, Daguioman iti Abra. Maikaniwas iti ibagbaga ti 24th IB, awan ti napasamak nga engkwentro ditoy.

Panag-aresto. Inaresto dagiti pwersa ti militar ti 70-tawen a ni Dolores Rapsing-Belibit, kabsat ti martir a ni Jose Rapsing, iti Barangay Bolo, Masbate City, Masbate idi Setyembre 30. Sinampaan isuna kadagiti kaso ti panagpatay, gandat a panagpatay, ken dadduma pay a krimen a segun kadagiti kabagyan ket pasig nga ar-aramid dagiti militar.

Iligal met nga inaresto dagiti pwersa ti estado da Nilo Mabuti Almoradie, 58 tawen, ken Melanie Tupas Amor iti Barangay Pina, San Jacinto idi Oktubre 2 kadagiti kaso a panagpatay. Ni Almoradie ket awan-basaran a pinabasol a “3rd most wanted” iti ili ti San Jacinto.

Inaresto iti saan pay nalawag a kaso ti organisador dagiti katutubo a ni Reymart Moneda idi Oktubre 16 iti Barangay Magsaysay, Infanta, Quezon dagiti soldado ti 1st IB. Iti agdama ket nakabalud isuna iti istasyon ti pulis iti Infanta.

Panangrames. Dua a babbai iti Bongabong, Oriental Mindoro ti rinames dagiti soldado ti 203rd IBde ken CAFGU idi Agosto, segun iti report ti National Democratic Front (NDF)-Mindoro idi Oktubre 8.

Rinames dagiti elemento ti CAFGU ni “Rose” idi Agosto 28 iti Barangay Hagan. Ti met maikadua a biktima a ni “Ana” ket maysa a katutubo a residente ti Barangay Lisap.

Panagbomba. Agtultuloy a nagkanyon iti uneg ti maysa lawas manipud Setyembre 23 aginggana Setyembre 29 ti 87th IB iti Barangay San Nicolas ken Aguingayan iti San Jose de Buan, Western Samar. Idi Setyembre 23, saan a bumaba iti 17 kanyon ti pinabettak daytoy manipud alas-8 ti rabii aginggana alas-4 ti parbangon kabigatan na.

Panambugbog. Idi Oktubre 3, binugbog dagiti elemento ti 203rd IBde ti tallo a Mangyan-Buhid a residente ti Barangay Manoot, Rizal, Occidental Mindoro. Iligal met nga inaresto dagiti pasista ni Nano Dam-in.

Panangliplipit. Binekkel, inggusugos ti rupa iti daga, ken pinangtaan a papatayen dagiti soldado ti 2nd IB ti agdama a barangay tanod ken kumankandidato a kagawad iti Barangay Matubinao, Cataingan, Masbate a ni Ariel Urag idi Oktubre 12. Rinaut ti 15 soldado ti balay tapno pabutngan ni Urag ken pasuroten kadagiti baun da.

Idi Oktubre 12, impatulod ti Department of Justice ti maysa a subpoena wenno panangpaayab kada Jonila Castro ken Jhed Tamano tapno sangoen dagiti kaso a perjury ken slander nga insampa ti 70th IB. Mamati dagiti grupo iti karbengan-tao a dagitoy ket pananglipit ken bales kalpasan nga ibutaktak ti dua ti inaramid a panagdukot, tortyur ken iligal a panangibalud ti militar kadakuada.

Pinangtaan ni sigud a presidente Rodrigo Duterte ti biag ni Deputy Minority Leader ken ACT Rep. France Castro iti maysa a programa iti telebisyon idi Oktubre 11. Kuna ni Duterte, kas kenni Castro ti target ti intelligence fund ken “rumbeng a papatayen.”

Iti Camarines Norte, nai-surat ti innem a kaso ti intimidasyon ken pammutbuteng kadagiti ili ti Labo ken Jose Panganiban iti nagbaetan ti Agosto 11 ken Oktubre 3. Sumagmamano kadagiti mannalon a biktima ket nakapadas iti tortyur.

Panagpaltog. Idi Setyembre 27, maysa a grupo dagiti katutubo ti ginandat nga imasaker idi pinaltupaltogan dagiti soldado ti 9th IB iti Sityo Mapatong, Barangay Malaya iti ili ti Labo. Kalpasan daytoy, maysa a katribu da ti tiniliw ken inbalud.

Pinaltupaltogan met ti 62nd IB ti komunidad iti Sityo Kapaklan, Barangay Santol, Binalbagan, Negros Occidental idi Oktubre 6.




Iti ababa a sarita

